
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
ՈՐՈՇՈՒՄ
26 հունիսի 2013 թվականի №226Ա
քաղ. Երևան
«ՀԱՅԱՍՏԱՆԻ ԷԼԷԿՏՐԱԿԱՆ ՑԱՆՑԵՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒԳԱՆՔ ԿԻՐԱՌԵԼՈՒ ՄԱՍԻՆ
Հաշվի առնելով՝
ա) Հայաստանի Հանրապետության հանրային ծառայությունները կարգավորող հանձնաժողովի (այսուհետ` Հանձնաժողով) 2006 թվականի դեկտեմբերի 27-ի №358Ն որոշմամբ հաստատված «Էլեկտրական էներգիայի մատակարարման և օգտագործման կանոնների» (այսուհետ՝ Կանոններ) 13.4-րդ կետը, համաձայն որի նոր սպառողի 0,22կՎ լարմամբ էլեկտրական ցանցին միացման դիմումն ստանալու օրվանից մինչև միացման պայմանագրի կնքման առաջարկ ներկայացնելու առավելագույն ժամկետը չի կարող գերազանցել 25 աշխատանքային օրը,

բ) «Հայաստանի էլեկտրական ցանցեր» փակ բաժնետիրական ընկերության (այսուհետ` Ընկերություն) 2012 թվականի 3-րդ եռամսյակի կտրվածքով Հանձնաժողով ներկայացրած «Նոր սպառողի կամ սպառողի վերակառուցվող սպառման համակարգն էլեկտրական ցանցին միացման ժամկետների վերաբերյալ» տեղեկատվության (այսուհետ՝ Հաշվետվություն) ուսումնասիրության արդյունքում արձանագրված քաղաքացի Վ. Մինասյանի սպառման համակարգի միացման ժամկետի անհամապատասխանությունը Կանոնների 13.4-րդ կետի պահանջներին,
գ) որ Հանձնաժողովը 2013 թվականի ապրիլի 29-ին Հայաստանի Հանրապետության Կոտայքի մարզի Աբովյան քաղաքի, Սարալանջի փողոց 15/5/1/2 հասցեի սեփականատեր Վարդան Մինասյանի (այսուհետ՝ Քաղաքացի) սպառման համակարգն էլեկտրական ցանցին միացնելու ժամկետի խախտման փաստի ուսումնասիրության նպատակով հարուցել է վարչական վարույթ, որի մասին Ընկերությանը ծանուցվել է 2013 թվականի ապրիլի 29-ի NՍԱ-709Լ գրությամբ՝ պահանջելով ներկայացնել հիմնավորումներ,
դ) վարչական վարույթի շրջանակում Ընկերության ներկայացրած հիմնավորումների վերաբերյալ 2013 թվականի մայիսի 8-ի N04-ԵԲ-722 գրությունը, համաձայն որի Քաղաքացու սպառման համակարգն էլեկտրական ցանցին չմիացնելը պայմանավորված է եղել վերջինիս՝ հանրապետությունից երկար ժամանակով բացակայելու և լարման մակարդակը վերջնականապես որոշելու վերաբերյալ դիմում ներկայացնելու հանգամանքով: Միաժամանակ, Ընկերությունը տեղեկացրել է, որ Քաղաքացու հետ 2013 թվականի մարտի 20-ին կնքել է թիվ 7035111 միացման պայմանագիրը,
ե) Ընկերության ներկայացրած պարզաբանումների և Հաշվետվության միջև առկա անհամաձայնությունը և դրա հավաստիության վերաբերյալ Ընկերության կողմից հիմնավորումներ ներկայացնելու անհրաժեշտությունը, ինչպես նաև ղեկավարվելով «Վարչարարության հիմունքների և վարչական վարույթի մասին» Հայաստանի Հանրապետության օրենքի 47-րդ հոդվածի 1-ին մասի ա) կետով, Հանձնաժողովը 10 օրով երկարաձգել է հարուցված վարչական վարույթի ժամկետը (ծանուցվել է NՍԱ-919Լ գրությամբ),
զ) Ընկերության 2013 թվականի հունիսի 6-ի N04-ԵԲ-884 գրությամբ ներկայացված պարզաբանումներն առ այն, որ վարչական վարույթի շրջանակում Հանձնաժողովի հայտնաբերած անհամապատասխանությունը հետևանք է Ընկերության աշխատակիցների թերացման,
է) Ընկերության ներկայացրած պարզաբանումները, Հանձնաժողովը 10 օրով երկարաձգել է հարուցված վարչական վարույթի ժամկետը (ծանուցվել է NՍԱ-1063Լ գրությամբ)՝ պահանջելով տրամադրել Քաղաքացու մասով Հաշվետվությամբ ներկայացված տեղեկատվության հավաստիության վերաբերյալ հիմնավորումներ,

ը) Հաշվետվությամբ Հանձնաժողով ներկայացված տեղեկատվության անճշտության վերաբերյալ Ընկերության 2013 թվականի հունիսի 20-ի N04-ԵԲ-923 գրությամբ ներկայացված հիմնավորումները,
թ) հարուցված վարչական վարույթի արդյունքում Հանձնաժողովի աշխատակազմը հաստատել է, որ Ընկերության կողմից Հանձնաժողով ներկայացված Հաշվետվությունը եղել է ոչ հավաստի,
ժ) Ընկերությունը խախտել է Հանձնաժողովի 2002 թվականի նոյեմբերի 1-ի №79Ա որոշմամբ հաստատված N0092 լիցենզիայի պայմանների (այսուհետ` Լիցենզիայի պայմաններ) 4.19 կետը, համաձայն որի լիցենզավորված անձը պատասխանատվություն է կրում Հանձնաժողով ներկայացված լիցենզավորված գործունեության մասին հաշվետվությունների և այլ տեղեկատվության հավաստիության համար,
և հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածի 1-ին կետի բ) ենթակետը` Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Լիցենզիայի պայմանների 4.19 կետը խախտելու համար «Հայաստանի էլեկտրական ցանցեր» փակ բաժնետիրական ընկերությանը ենթարկել տուգանքի` 10 000 000 (տասը միլիոն) դրամ գումարի չափով:

2. «Հայաստանի էլեկտրական ցանցեր» փակ բաժնետիրական ընկերությանը.
1) սույն որոշումն ուժի մեջ մտնելու պահից երկշաբաթյա ժամկետում սույն որոշման 1-ին կետում ամրագրված գումարը №900005242327 hաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հայաստանի Հանրապետության հանրային ծառայությունները կարգավորող հանձնաժողով.
 2) ընդունել ի գիտություն, որ «Հայաստանի էլեկտրական ցանցեր» փակ բաժնետիրական ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հայաստանի Հանրապետության վարչական դատարան:

3. Սույն որոշումն ուժի մեջ է մտնում ստորագրման պահից:

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ

 ՀԱՆՁՆԱԺՈՂՈՎԻ ՆԱԽԱԳԱՀ՝
Ռ.ՆԱԶԱՐՅԱՆ
 ք. Երևան

 26 հունիսի 2013թ.

